
Tolleranza Żero
 

Leli

Fikom qed nara dak li dejjem ħlomt u xtaqt għall-ġid ta’ pajjiżna. Fikom qed 
nara suldati ta’ vera u ministri ideali. Bikom il-pajjiż se jkun immexxi kif 
għandu jkun u Malta se tibqa’ tafkom bħala l-ulied denji tagħha. L-ulied li riedu 
l-ġid u li ttrasformawha mill-qiegħ. Illum se ngħidilkom kif għandna naħdmu 
la nkunu fil-Gvern. Kull wieħed u waħda minnkom se ikun importantissimu 
f ’din l-istrateġija. Tiddiżappuntawnix.

Iż-żmien mhux ’il bogħod għax, kif qed taraw, l-era tan-Nazzjonalisti u tal-
Laburisti spiċċat. Kif tafu, diġà għandna 20 siġġu u l-koalizzjoni PNPL waslet fi 
tmiemha. Żgur li se jkollna elezzjoni bikrija għax ma hemmx qbil bejniethom. 
Il-partitarji tagħhom ftit fadal minnhom u l-poplu daqt jagħtina l-poter biex 
innaddfu lil Malta minn dan il-ħmieġ. Is-sena 2066 se tibqa’ mnaqxxa fl-istorja. 
Aħna se nibqgħu mfakkra għal dejjem għal dak li se nagħmlu. Aħna se nibdlu 
l-pajjiż u, jekk il-ħsieb jirnexxi, anke l-Ewropa, u wara d-dinja. Aħna għandna 
programm infallibbli u bilfors trid taħdem magħna għax inkella ma tibqax 
teżisti. Tinħasdux. Dan huwa ħafna lil hinn mill-programm elettorali. Dan huwa 
l-Vanġelu qaddis tagħna, li se tkunu tafuh intom biss.

Biex ma jifdalx aktar problemi tat-traffiku, biex insolvu l-problema tal-qgħad, 
kif ukoll insalvaw l-ambjent billi ma jkunx hawn żvilupp fuq din l-art daqs ġebla, 
aħna nwiegħdu li se jkun hawn tnaqqis fil-popolazzjoni fl-ewwel sena, li jkompli 
jiżdied mal-milja taż-żmien sakemm nilħqu abitazzjoni ta’ 200,000 ruħ biss.

Malta tiġi l-għira tad-dinja kollha peress li tkun tista’ takkomoda turiżmu 
qawwi. It-turisti li se jiġu hawn se jkollhom serħan il-moħħ għax mis-saqajn 
se nneħħu kull komunità li mhix Maltija. Malta se tkun pura u verġni kif kienet 
dari għax ma jistax ikun nibqgħu nitilfu l-identità tagħna. Irridu nfittxu fl-arkivji 
għal seba’ ġenerazzjonijiet sħaħ biex ir-razza tagħna tkun pura u nadifa minn 
kull ħmieġ.

Għat-turisti niżviluppaw Kemmuna biss, u din tiġi żviluppata b’tali mod 
li fiha jkunu jistgħu jsiru l-briedel, sess fil-miftuħ u post fejn id-droga tkun 
tista’ tittieħed liberalment. Biss ħadd ma jista’ jagħmel aktar minn xahar fuq 
Kemmuna għax jiġi estradit lejn Malta u jkollu jgħaddi mill-proċess ta’ rutina.

Għawdex ikun ikkonservat b’tali mod li jservi bħala post turistiku mill-aqwa. 
L-unika modifikazzjoni li nagħmlu hija li max-xtut tiegħu jiżdiedu l-għases u 
taħt iċ-Ċittadella jsir laboratorju kbir biex jitkabbru b’rata mgħaġġla l-kukkudrilli 
li jgħixu f ’ilma mielaħ u dawn jibdew jinxteħtu mad-dawra tal-gżira biex ħadd 
ma jazzarda jiskappa.

Dan għadu mhu xejn. Eventwalment, kif nieħu l-ġurament tal-ħatra ta’ 
Prim Ministru, inħabbar dan li ġej. Illi, il-banek kollha huma ffriżati u ħadd ma 
jista’ jiġbed xejn minnhom. Li kull proprjetà, assi, beni u ħwejjeġ oħra mil-lum 
’il quddiem saru proprjetà tal-Gvern u ħadd ma fadallu xejn iktar. Illi min ma 
jaqbilx ma’ din il-politika, għandu 48 siegħa ċans biex jitlaq mill-pajjiż għax 
mhux se jkun hemm tolleranza għal min jitkellem fil-pubbliku. Ikun hemm 
vapuri u ajruplani lesti għall-estradizzjoni lejn l-ewwel art, dejjem jekk jilħqu 
l-art għax aktarx li matul il-vjaġġ issir splużjoni misterjuża u ħadd ma jsib 
traċċa waħda. Wara kollox, la ħallew lill-art twelidhom, sinjal li mhumiex denji 
biex jibqgħu jgħixu.

Peress li jista’ jkun hemm min jaħseb li jistgħu jiġu xi nies minn pajjiżi 
differenti biex jgħixu hawn, qed nagħmilha ċara li dan mhux se jkun permess. 
Turisti iva, bil-visa lesta u jridu jgħidulna kemm-il ġurnata se jagħmlu hawn. 
Jekk jaqbżu minuta u jkunu għadhom ma telqux, jiġu miġbura mill-iskwadra 
u interrogati. Jekk il-każ ikun ġenwin, jaqbdu l-ewwel ajruplan disponibbli, 
jekk le, ikollhom jgħaddu mit-terturi kollha u aktarx jispiċċaw jiffurmaw parti 
mill-Monument.

Monumenti se jkun hemm tnejn. Monumenti li jibqgħu jevolvu maż-żmien. 
Se jkun jisimhom Il-Monument Barrani u l-Monument tal-Poplu. Wieħed isir 

l-Imsida u l-ieħor minflok it-Tritoni l-Furjana. Dan se jkun magħmul proprju 
min-nies, imma nispjega aktar ’il quddiem. Li ngħid biss huwa li l-Monument 
Barrani jilqa’ fi ħdanu barranin biss, u l-Monument tal-Poplu se jkun magħmul 
mill-Maltin.

Għaliex ma jistgħux jiġu barranin jaħdmu hawn? Għax Malta Maltija u peress 
li se nnaddfu Malta mill-ħmieġ kollu, inkluż dak Malti, mhux se naċċettaw li 
jkun hawn aktar żibel mas-saqajn. Żero tolleranza. Kull barrani li jidħol hawn 
klandestinament se tieħu ħsiebu l-iskwadra. Kull familja Maltija se niċċekkjawlha 
l-antenati tagħha u jekk ma tkunx pura, allura mhux postha aktar magħna.

Semmejt diġà l-iskwadra. X’inhi din? Din se tkun l-iskwadra tal-Mewt. 
Madwar elf persuna li ħadd minnhom ma jkun jaf lil ħadd. Immexxija minn 
Ministru għat-Tindif Pubbliku. Xogħolha jkun li telimina n-nies iż-żejda minn 
mas-saqajn. Irrid innaddaf lill-pajjiż. U dan kif se jsir? Toħroġ ordni biex persuna 
li ma tobdix tiġi maqbuda mill-membri tal-iskwadra. Dawn se jkunu mħarrġa 
sew, anzi, imkissra fl-arti marzjali u dejjem lebsin l-iswed, inkluż li wiċċhom 
ikun mgħotti biex ħadd ma jkun jaf min huma. Dawn jaqbdu l-persuna u 
jeħduha fil-Kamp tar-Rilassament li se jinbena apposta maġenb l-irdum ta’ 
Ħad-Dingli. Hemmhekk jiġu interrogati u jekk hemm bżonn jiġu ttorturati. 
Il-mod ivarja skont l-imġiba u l-koperazzjoni. Jista’ pereżempju tibda taqtagħlu 
suba’ wara suba’, l-ewwel ta’ idu u wara ta’ siequ; l-importanti li l-proċess ikun 
bil-mod u b’sikkina ma tantx taqta’. Jista’ jkun li jkun midluk kollu bil-ġobon 
u kif taqflu fiċ-ċella titlaqlu tużżana firien kbar. Tista’ tuża metodu ieħor, dak 
li tmiddu fuq tilar marbut minn idejh u minn saqajh u tfelli żaqqu jew sidru 
b’mus jaqta’. Tista’ tmiddu fuq siġar żgħar tal-bambù li x-xifer tagħhom ikun 
maqtugħ la ġenba u nħalluhom jikbru bil-mod ġo daharhom. Nistgħu wkoll 
nużaw metodu ieħor li jkun marbut bilwieqfa, b’idejh u saqajh marbutin, b’sidru 
mikxuf u t-tim nazzjonali tad-darts jittrennja fuq sidru. Wara li ma jkunx jiflaħ 
aktar u jmut, il-kadavru tiegħu nitfgħuh ġo blokka tal-konkrit u bih nibdew 
nibnu l-Monument tal-Poplu.

L-iskwadra tal-Mewt se jkollha wkoll task ieħor. Bit-tankijiet kbar tal-gwerra 
se jkunu qed jissorveljaw it-toroq Maltin, speċjalment waqt il-World Cup jew 
it-Tazza l-Kbira. Kull min jinqabad ixejjer bandiera ta’ pajjiż ieħor jiġi maqtul 
fuq il-post. L-istess jiġrilu minn mal-karozza jwaħħal xi bandiera ta’ pajjiż ieħor, 
għax l-ordni hija li jisplodu l-karozza bil-bażuka u min jazzarda jdendel xi 

bandiera mad-dar tiegħu nkunu ċerti li familtu tinsab fid-dar u bit-tank tal-
gwerra jfarrku dik id-dar u jgħaddu minn fuq id-debris tagħha.

Mewta ċerta hija għal min jazzarda jiftaħ fommu kontra l-Gvern, speċjalment 
xi ġurnalist. Dawn jisparixxu mill-għada li jitkellmu u aħna fid-dover li mmexxu 
l-kelma li ħarbu mill-pajjiż, biex is-segwaċi tagħna jemmnuna. Il-kastig 
tagħhom huwa dan: indaħħluhom ġo tank tal-45, intuhom flixkun ilma u ftira 
biż-żejt u ġbejna, nerġgħu nissiġillawh u nagħmlu ċert li t-tank ma jkollux 
toqob ma jmurx jidħol l-ilma, jaħasra. Naqbdu t-tank u norbtuh bil-ktajjen 
ma’ żewġ blokok kbar tal-konkrit, u mmorru mitt mil ’il barra minn Malta u 
nixħtuh hemm. Nemmen li min jieħu din il-piena jkollu ċans jirrifletti fuq dak 
li għamel qabel iħallina għal dejjem. Tolleranza żero. Toqogħdux tiġu tgħiduli 
li Mewt kelma kbira.

Ma hemmx aktar ċitazzjonijiet għal min jikser ir-regoli tas-sewqan. Kif 
persuna tiġi nnutata li kisret imqar regola waħda tat-traffiku, din tiġi maqbuda 
mill-iskwadra u meħuda fejn sa ftit żmien ilu kien hemm is-CID tal-pulizija. Tkun 
marbuta fuq siġġu u ma tistax tiċċaqlaq, lanqas rasha ma tkun tista’ tħarrek, u 
biex żgur għajnejha jibqgħu miftuħin u tara xi jkun qed jiġri jitpoġġew bħal 
toothpicks tal-ħadid bejn il-kpiepel tal-għajn u l-membri tal-iskwadra b’mazez 
kbar jibdew ikissru l-karozza quddiemha sakemm iġibuha ħadid. Wara bl-
istess mazez ikissrulu għadmu kollu, bl-aħħar daqqa tkun fuq l-iskutella ta’ 
rasu. Tolleranza żero.

Kulħadd se jkollu dar diċenti fejn jgħix, xogħol wieħed biss, b’paga fissa 
għal kulħadd. Ix-xogħol irid ikun vokazzjoni għax ħadd mhu se jaqla’ aktar minn 
ħaddieħor. Min ma jistax jagħti kontribut għax jixjieħ jew jimrad, allura jiġi 
eliminat għax ikun iffiser piż żejjed fuq in-nazzjon. Kulħadd se jkollu karozza 
waħda biss u ħadd mhu se jkollu dgħajsa. Fil-fatt l-ewwel avveniment li jsir 
ikun jismu Il-Ħarqa l-Kbira għax niġbru d-dgħajjes kollha f ’nofs il-Port il-Kbir 
u naħarquhom fost iċ-ċapċiċ tan-nies u l-ħsejjes tal-murtali. Dakinhar ta’ din 
l-attività jkun hemm ikel u xorb għal kulħadd b’xejn u kulħadd ikun jista’ 
jiċċelebra l-ħelsien mis-sangisugi u minn dawk li xebgħu jerdgħu l-poplu.

Ovvjament noħorġu mill-ewwel mill-Unjoni Ewropea u mill-Ġnus 
Magħquda. Nagħmluha ċara li mhu se ninnegozjaw ma’ ħadd, anzi jridu 
joqogħdu attenti għax għalkemm żgħar, maż-żmien nafu nsiru superpotenza. 
Ġewwa Ta’ Qali jinbena impjant nukleari u nibdew naħdmu biex insaħħu 

l-forza tagħna b’armamenti tal-massa. Kull persuna jrid ikollha taħriġ fl-armi kif 
ukoll fl-użu tal-maskri tal-gass. Is-sotterani tal-Belt Valletta jridu jibdew iservu 
bħala bunkers u taħt il-knejjes parrokkjali jridu jinbnew djar żgħar mgħammra 
b’kollox biex f ’każ ta’ invażjoni nipproteġu ruħna. Wara li nlestu dan ix-xogħol, 
nibdew il-pass li jmiss biex insiru imperu. Id-destinazzjoni għandha tkun 
Sqallija, eżattament Corleone, u ninfiltraw bil-mod billi l-ewwel nagħmlu 
komunità żgħira u maż-żmien, kif tlaħħaq il-mitt elf ruħ, nibdew nieħdu post 
wara post. Dan jitlob sagrifiċċju għax kull familja trid tissagrifika l-ewwel wild 
tagħha biex jibda jgħammar hemm.

Darba fil-ġimgħa, il-Ħadd filgħodu mit-tmienja sal-ħdax, kulħadd irid 
jattendi għall-funzjonijiet reliġjużi tagħna, inkluż it-tfal. Dawn isiru fl-eksknejjes 
parrokkjali. L-ewwel siegħa tkun repetizzjoni tat-tagħlim tal-politika tagħna 
biex kulħadd idaħħalha f ’rasu. Wara jinqara r-rapport tal-mexxej fejn fih jagħti 
rendikont aġġornat tax-xogħol li jkun sar f ’dik il-ġimgħa kif ukoll lista tan-nies 
li ġew estraditi jew eliminati u r-raġuni għaliex ikun sar hekk. L-aħħar siegħa 
tkun ir-ritwal fejn l-ixjeħ qassis milli jkunu qed jinżammu kkalzrati jiġi marbut 
fuq l-altar u l-mexxej tas-serata jaqlagħlu qalbu u jgħolliha ’l fuq u dak il-ħin 
il-membri preżenti jridu jlissnu:

Martirju għal min ħaqqu, mewt għas-sangisugi,

Ġustizzja fost dal-poplu, neħilsu mill-invażuri.

Nieklu minn dal-laħam, li għalina ġie pprovdut,

Biex ilkoll niftakru, f ’dal-kelb li ġie midfun.

Wara ġisem il-qassis jitpoġġa fuq gradilja u jiġi mixwi fuq nar li jkun ilu 
jagħti l-funzjoni kollha. Jitqatta’ u jitqassam biex jittiekel mill-miġemgħa. Min 
ma jattendix u jinqabad, jispiċċa kkalzrat imma miżmum tajjeb biex kif ma 
jifdalx aktar qassisin għas-sagrifiċċju, nibdew nużaw lilhom.

Ħadd ma jista’ jiskarta mill-post tax-xogħol għax jekk jinqabad żgur li se 
jkun parti mill-Monument tal-Poplu. Meta qed ngħid jiskarta lanqas minuta 
ma jista’ jiskarta. U nagħtu każ li dak li jkun jiskarta; jekk ikun bajjad li jinqabad 
jiskarta dan ikun imneżża’ għarwien u jiġi miżbugħ bir-red oxide sakemm il-
pori kollha ta’ ġismu jingħalqu u jħallina fil-kwiet. Jekk ikun għalliem, dan ikun 
marbut ma’ stretcher ma jiċċaqlaqx u f ’idu nqabbdulu d-drip imma minflok ilma 
jkollu linka u kulħadd jaf x’jiġrilu, mhux hekk? Jekk ikun dak li jiġbor iż-żibel, 

hija faċli ħafna għax jiġi mgeżwer ġo garbage bag kbira sewda u mixħut fuq 
wara tal-iScammel ma’ żibel ieħor u jsegwi l-proċess kollu kif jgħaddi ż-żibel 
mill-kompartamenti kollha. Jekk ikun mastrudaxxa, ikun marbut fuq żewġ 
strippi u b’ċana tal-idejn jibdew jinċanawh tliet minn nies f ’partijiet differenti 
ta’  ġismu. Jekk ikun ħaddied, dan jitpoġġa bilqiegħda fuq siġġu tal-injam, ikun 
midluk bil-fuel u jitpoġġa ġol-forġa. Jekk ikun xi wieħed mill-politiċi tiegħi, 
dan jaħbatlu ħażin ħafna għax insallbu ma’ salib ġewwa l-parlament, intih 
jiekol u jixrob ftit kuljum imma kuljum kull ministru (li ismu jitla’ bil-polza) irid 
jaqta’ biċċa minn ġismu b’ximitarra. Ovvjament l-ewwel qatgħa nagħmilha 
jien u ħadd ma jista’ jaqta’ l-postijiet vulnerabbli bħall-polz u l-għonq. Jien 
żgur li l-ewwel li naqtagħlu jkun ilsienu u wara widnejh. Dan il-proċess jibqa’ 
jsir sakemm ma jkunx hemm aktar xi tqatta’ fih u b’hekk ikun ta’ eżempju lejn 
sħabu biex ħadd ma jazzarda jiskarta jew imur kontra r-rieda tiegħi jew tas-
suċċessuri tiegħi. Ftakru: ma hemmx tolleranza.

Hemm ħafna aktar affarijiet x’nagħmlu imma llum tajtkom biss 
introduzzjoni – togħma jekk tridu ssejħulha hekk. Sal-elezzjoni nerġgħu 
niltaqgħu bosta drabi oħra u minn ġimgħa għal ġimgħa se nkun qed nelabora 
aktar fuq dan il-programm. Biss ftakru, li intom parti minnu, u issa ħadd ma 
jista’ jagħmel pass lura, għax jiġi kkastigat bil-kbir. U intom tafu kif.

Issa aħilfu li għandna nimxu ma’ dan il-programm. Programm ta’ Tolleranza 
Żero u sakemm jiġi attwat ma ngħidu xejn lil ħadd. Mela ejja ngħidu flimkien:

Hekk is-Sovrenità u l-Patrijottiżmu Jgħinni.


